Rezime:

     Magistarski rad kandidatkinje Merdže Handalić urađen je na 143 stranice teksta, ne računajući uvodni dio. Kandidatkinja je koristila literaturu objavljenu na bosanskom, hrvatskom, srpskom, engleskom, makedonskom i slovenačkom jeziku. U toku istraživanja korišteno je 119 bibliografskih jedinica, od kojih je jedna trećina sa anglo-saksonskog govornog područja i napisana je od vodećih autoriteta iz oblasti koja je predmet istraživanja. Navedena literatura pokazuje aktuelnost teme o kojoj se raspravlja putem naučnih radova, izvještaja, saopćenja, studija kao i na činjenicu da na našim prostorima postoji vrlo malo radova objavljenih na ovu temu. Rad, pored uvoda, zaključka i korištene literature, je strukturiran iz šest poglavlja i sadrži 27 tabela, 8 slika i 6 šema. 
     U radu se naglašava značaj uloge lokalnih i regionalnih aktera i njihovo partnerstvo u nastojanjima da se stvore povoljniji uslovi za ravnomjeran razvoj Bosne i Hercegovine.      Prije svega, uspostavljanjem i razvijanjem funkcionalnog sistema upravljanja sveukupnim ekonomskim razvojem i njegovim uticajem na razvijanje i jačanje ostalih načela regionalne politike Evropske unije. Višegodišnje programiranje ravnomjernog razvoja, te razvijanje i jačanje partnerstva na svim nivoima upravljanja, a sve u cilju omogućavanja apsorpcije sredstava predpristupnih fondova te sredstava strukturnih i Kohezionog fonda EU, koji će biti na raspolaganju BiH na njenom putu prema EU integracijama, će biti od ključne važnosti za ravnomjeran razvoj naše zemlje.  

     U radu je postavljenja i potvrđena sljedeća naučna hipoteza: Aktivan razvoj partnerstva javnog, privatnog i nevladinog sektora imaće odlučujući uticaj na povećanje apsorpcione moći lokalnih i regionalnih zajednica u Bosni i Hercegovini, odnosno korisnika predpristupnih sredstava iz fondova Evropske unije. Uvažavajući definisani predmet istraživanja i istraživačku hipotezu, kandidatkinja je istraživajući mogućnosti veće apsorpcije sredstava predpristupnih fondova Evropske unije u Bosni i Hercegovini, identificirala krucijalna ograničenja u ravnomjernom razvoju, te pokušala doći do spoznaje u kojoj mjeri razvoj partnerstva pojedinačnih aktera ekonomskog razvoja može uticati na razvijanje kapaciteta apsorpcije sredstava iz fondova EU, sa posebnim akcentom na predpristupne fondove. 
     U teorijskom smislu, doprinos provedenog istraživanja se ogleda u sljedećem: (1) Sistematiziranju rezultata osnovnih teorijskih saznanja vezanih za kohezionu politiku  Evropske unije; (2) Prezentovanju razvoja fondova i predpristupnih programa Evropske unije u prošlosti; (3) Identificiranje realizovanih programa Unije prema Bosni i Hercegovini u prošlosti i neiskorištene mogućnosti većeg nivoa apsorpcije; (4) Predstavljenju elemenata kapaciteta apsorpcije sredstava EU i rezultata razvoja apsorpcijskih kapaciteta zemalja u procesu integracije; (5) Naznačavanju mjera i preporuka za razvoj apsorpcijskih kapaciteta u cilju povećanja apsorpcije sredstava iz predpristupnih programa pomoći EU i izgradnje pozitivnog stava korisnika pomoći, što vodi unapređenju pozicije lokalnih aktera u širem kontekstu.
     S aplikativnog aspekta, doprinos provedenog istraživanja sadržan je u sljedećim preporukama: (1) Razvijati partnerstvo (javnog i privatnog sektora, razvojnih agencija i krajnjih korisnika), kao ključno načelo za jačanje apsorpcionih kapaciteta korisnika predpristupnih sredstava iz fondova EU; (2) Ukazivati na značaj i osjetljivost svih faktora kapaciteta apsorpcije u procesu integriranja; (3) Pružiti korisnicima mogućnost da se upoznaju sa praktičnim, iskustveno zasnovanim etapama u jačanju, prije svega upravljačkih-administartivnih (ekspertskih) kapaciteta aktera na lokalnom i regionalnom nivou, u cilju lakšeg prilagođavanja i prihvatanja poglavlja XXI o regionalnoj politici Acquis pravila EU.  

